MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 65


It-Tlieta, 28 ta’ Jannar, 2025.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.14 p.m. 

L-Onor. Darren Carabott, President tal-Kumitat, ippresieda.

PREŻENTI

L-Onor. Glenn Bedingfield, Segretarju Parlamentari għall-Indafa Pubblika, l-Onor. Graham Bencini; l-Onor. Claudette Buttigieg; l-Onor. Andy Ellul, Segretarju Parlamentari għad-Djalogu Soċjali; l-Onor. Alex Muscat; u l-Onor. Amanda Spiteri Grech, kienu preżenti.


TALBA

L-Iskrivana qalet it-talba.

MINUTI

Il-Minuti ta’ Laqgħa Nru 64, li saret fil-21 ta’ Jannar 2025, kienu kkonfermati. 

KONDOLJANZI

Iċ-Chairman ta l-kondoljanzi lis-Sur Charles Deguara, Awditur Ġenerali, għall-mewt ta’ missier il-mara tiegħu, is-Sur Joseph Galea.

KORRISPONDENZA 

Il-Kumitat qabel li l-korrispondenza li ssemmiet fil-laqgħa preċedenti tittella’ fuq il-website tal-Parlament.

EŻAMI TAR-RAPPORT TAL-AWDITUR ĠENERALI EVALUATING THE ROLE OF THE MALTA FILM COMMISSION IN PROMOTING THE MALTESE FILM INDUSTRY, KIF UKOLL TAL-KONTIJIET TAL-AWTORITAJIET STATUTORJI, INKLUŻ ORGANIZZAZZJONIJIET PARASTATALI, LI JAQGĦU TAĦT IL-MINISTERU GĦAT-TURIŻMU U L-MINISTERU GĦAL GĦAWDEX GĦAS-SNIN 2020, 2021, 2022, 2023 U 2024 – PREŻENTAZZJONI MILL-UFFIĊĊJU NAZZJONALI TAL-VERIFIKA. (Dok. 171)

Qabel ma bdiet il-preżentazzjoni mill-Uffiċċju Nazzjonali tal-Verifika, l-Onor. Alex Muscat ivverbalizza hekk:

“Kif saret it-talba, jiġifieri “Eżami tar-Rapport tal-Awditur Ġenerali Evaluating the Role of the Malta Film Commission in Promoting the Maltese Film Industry kif ukoll tal-Kontijiet tal-Awtoritajiet Statutorji, inkluż Organizzazzjonijiet Parastatali, li jaqgħu taħt il-Ministeru għat-Turiżmu u l-Ministeru għal Għawdex għas-snin 2020, 2021, 2022, 2023 u 2024”, qatt ma kien hemm bħalha, fis-sens li aktar milli taqbaqd tema waħda partikolari, taqbad entitajiet li jaqgħu taħt żewġ Ministeri differenti. Aħna ninnotaw li dan huwa preċedent, imma se nipproċedu bid-diskussjoni kif issuġġerit min-naħa tal-Oppożizzjoni.”.

Iċ-Chairman imbagħad għadda sabiex stieden lis-Sur Noel Camilleri, Deputat Awditur Ġenerali, u lis-Sur William Peplow, Assistant Awditur Ġenerali, sabiex jagħmlu l-preżentazzjoni tagħhom dwar ir-rapport. (Dok. 172)

Ħadet sehem ukoll fil-preżentazzjoni s-Sinj. Maria Azzopardi mill-Uffiċċju Nazzjonali tal-Verifika.

L-uffiċjali ntalbu jagħtu kjarifiċi dwar diversi issues li ssemmew fil-preżentazzjoni.  Dawn kellhom jingħataw fil-laqgħa li jmiss tal-Kumitat.

Ġiet ippreżentata lill-Kumitat kopja ta’ email datata 12 ta’ Settembru 2024, mibgħuta minn Maria Azzopardi mill-Uffiċċju Nazzjonali tal-Verifika, lil Matthias Buttigieg minn Screen Malta b’talba għal dokumenti. (Dok. 173)

Il-Kumitat qabel li l-Ministeru għall-Finanzi jintalab jagħti spjega bil-miktub dwar kif taħdem il-Financial Data Repository System li kienet imsemmija waqt il-preżentazzjoni.

Il-Kumitat qabel ukoll li l-Ministeru għall-Affarijiet Barranin u t-Turiżmu jintalab jibgħat lill-Kumitat kopja tal-kontijiet awditjati tal-Malta Film Commission għas-snin 2019, 2020, 2021 u 2022.

Fl-3.53 p.m. iċ-Chairman aġġorna l-Kumitat għal nhar it-Tlieta, 4 ta’ Frar 2025 fis-2.00 p.m. bl-istess aġenda.

